
“கைப்பழம் இழந்த மந்தி கட்டியங் காரன் ஒத்தது ;


இப்பழம் துரந்து கொண்ட சிலதனும் என்னை ஒத்தான்; 


இப்பழம் இன்று போகத்து இன்பமே போலும்!' என்று


மெய்ப்பட உணர்வு தோன்றி மீட்டிது கூறி னனே.'     (2726)


என்ற பாடலே அது. மேலும் அவன் துறவு உள்ளத்தை,


; 'மெலியவர் பெற்ற செல்வம் வேரொடும் கீழ்ந்து வௌவி  


வலியவர் கொண்டு மேலை வரம்புஇகந்து அரம்பு செய்யும்


கலியது பிறவி கண்டாம்; காலத்தால் அடங்கி நோற்று 


நலிவிலர் உலகம் எய்தல் நல்லதே போலும்!' என்றான்.' (2727)


என்று காட்டுகின்றார். உடனே மனைவியரும் மற்றவரும் புடைசூழச் சோலையை விட்டுப் புறப்பட்டுத் தன் அரண் மனை சார்ந்தான் சீவகன். அரசன் உளக்குறிப்பை அறிந்தோ அன்றி அறியாமலோ, தேவியரும் ஆடல் மகளிரும் பாடல் மகளிரும் அவனுக்குக் காம இன்ப நுகர்ச்சியில் மனம் செல்லுமாறு பல வேறு அணிகளும் சிறப்புக்களும் செய்தனர்; அறுசுவை மிக்க உண்டிகள் இட்டனர். சீவகனோ, ஒன்றிலும் நாட்டம் வையானாய்த் துறவை நினைத்திருந்தான்; தான் கோயில் சென்று அருகனை வணங்க விரும்பும் தன் கருத்தை உணர்த்தித் தேவிமாரையும் 'வருக' என்றான். அனைவரும் அவனைத் தாழுது வணங்கி, அவன்வாய்மொழிப்படியே, கோயில் செல்ல வேண்டிய நியதிப்படி புறப்பட்டு, அவனுடன் சென்றனர். அனைவரோடும் சென்ற சீவகன், அருகன் கோயிலை அடைந்து, இறைவனை வழிபட்டான். அவ் வாறு சாரணர் நாதன் கோயிலை வணங்கிய சீவகன், கோயிலை வலம் வரும் போது பளிங்குக் கல் மீ து நின்ற சாரணர் இருவரைக் கண்டு, அவரை வாழ்த்தி வணங் கினான்.


சாரணர் அறிவுரை :
வணங்கிய சீவகனைச் சாரணர் வாழ்த்தினர். சீவ கனும் தன் உள்ளம் துறத்தற்கு அவாவும் நிலையினை

